
14.000 
TXILLARDEGI / Hizkuntzalari eta idazlea 

ETBn entzun nuen lehengoan: 
euskal sukaldari famatu ho-
rietako batek (nor izan zen 
zehazteak ez du balio), pezta-
kopuru hori bota zuen . 
Alegia, ez dakit zein jate-
txetan bazkari bat eskaini 
omen zen lehengoan prezio 
horretan: 14.000 pezetatan, 

Zer nahi duzue? Euskaldun sukaldarion 
kontra inolako temarik ez izanik ere, Maia-
tzaren leko bezperan, eta gure herrian %25 
lanik gabe dagoen kinka honetan, eskandala-
garri iruditu zitzaidan. 

Egunero etxetik at bazkaltzen duen langile 
askok eta askok, menu arrunta besterik ez du 
jaten: 600, 800, 1.000 pezeta. Zertara datoz 
balentria horiek? 

Baina, gaur gaurkoz, oso gaizki ikusia dago 
gure artean drogatzea. Ardoa edanez zerrepel-
tzea eta mozkortzea, ez horren gaizki. Eta sa-
belzorroa etenean jartzeko moduan jatea, ongi. 
Egunero gogorazten digu telebistak. 

Hitz batez: triparen gurtzan bizi gara. Gilbor 
puztuak eta poker kiratsak: horra hor, itxura 
denez, herri honen azken lorpen kultural na-
gusia. 

Lehen bazuen joera horrek irakurketa mora-
laire nabarmenik: «herriak ase-ahala jan eta 
edan egingo dueno, larrua ezin jo». Gure ohi-
tura garbiyak, badakizue, ultzeraren truke, se-
guru. Eta ordena publikoa, seguruago. Panem 
et circenses hura. 

Ez zen hartara gizasemeen estetika sobera 
zaintzen. Gizona, gizenago, zerriago, eta hobe. 
Bertutea tinko. Emakumeen sexu-beharrak, 
malo; eta beraz gizasemeak itsustea, profilaxi 
ona. 

Ez omen da jadanik gauza bera. 
Baina 14.000 pezetako oturuntzen propa-

ganda horrek, ez digu esperantzarako zirrikitu 
zabalegirik uzten. 




